
«Bij të dritës»
(5:8-13)

ë kur janë të vegjël, fëmijëve në shumë
bashkësi u pëlqen të këndojnë këngën:
«Këtë dritën time të vogël do ta lë të

ndriçojë.» Megjithatë, kjo është më shumë se një
këngë fëmijësh. Ajo jep një pikpamje të saktë për
jetën. Jeta është një luftë morale midis errësirës dhe
dritës, midis të mirës dhe të keqes. Si kristianë, ne
jemi në mes të kësaj lufte.

Bibla na bën thirrje që të ndryshojmë situatën
dhe të jemi drita në këtë botë të errët. Te Efesianëve
5, Bibla i quan kristianët si «bij të dritës»:

Sepse dikur ishit në errësirë, por tani jeni dritë në
Zotin; ecni, pra, si bij të dritës, sepse fryti i Frymës
konsiston në gjithçka që është mirësi, drejtësi dhe të
vërtetë, duke provuar çfarë është e pranueshme për
Perëndinë. Dhe mos merrni pjesë në punët e
pafrytshme të errësirës, por më tepër t’i qortoni,
sepse ato që bëjnë ata në fshehtësi, është turp edhe
të thuhen. Kurse të gjitha gjërat, kur dalin në dritë,
bëhen të dukshme, sepse çdo gjë që shfaqet është
dritë (5:8–13).

Vini re përsëri se çfarë thotë vargu 8: «Sepse
dikur ishit në errësirë, por tani jeni dritë në Zotin;
ecni, pra, si bij të dritës.» Palit iu duk me vend që të
përmendte se si ishte jeta jonë në të kaluarën. Ai nuk
deshi që kristianët të harronin gjendjen në të cilën
ishin pa Jezusin. Në këto vargje, e gjithë jeta jonë e
kaluar përmblidhet me një fjalë të vetme: «errësirë».
Ne jo vetëm që jetuam në errësirë, por, në vetvete,
ishim edhe vetë errësirë. Bibla e përshkruan këtë
errësirë.

TË JETUARIT NË ERRËSIRË
Errësira gëzohet kur bën të keqen dhe ndjen

kënaqësi në çoroditjet e njeriut të keq (Fjalët e Urta
2:14). Rruga e të pabesëve është si terri (Fjalët e
Urta 4:19). Të quash të mirën të keqe dhe të keqen
të mirë është në kundërshtim me urdhërimet e
Perëndisë (Isaia 5:20). Errësira i burgos njerëzit
(Isaia 42:7).

Në Bibël na thuhet se errësira ka fuqi të depërtojë
në të gjithë trupin (Mateu 6:23). Bibla na tregon
gjithashtu se mëkatarët do të flaken në errësirat e
jashtme (Mateu 8:12). Thuhet gjithashtu se njerëzit
e mohojnë Jezusin sepse ata duan errësirën dhe jo
dritën (Gjoni 3:19). Në errësirë njerëzit janë nën
pushtetin e Satanit (Veprat 26:18). Në fakt, errësira
është një fuqi në vetvete, një fuqi prej të cilës nuk
mund të shpëtojmë të vetëm (Kolosianëve 1:12–
13). Errësira i verbon njerëzit (1 Gjon 2:11). Në
letrën drejtuar efesianëve lexojmë se «beteja jonë
nuk është kundër gjakut dhe mishit, por kundër
principatave, kundër pushteteve, kundër sunduesve
të botës së errësirës të kësaj epoke, kundër frymërave
të mbrapshta në vendet qiellore» (6:12).

Në pothuajse një qind vargje të Biblës lexojmë
për të keqen dhe për dëmin që sjell errësira morale.
Nuk mendoj se kristianët e kuptojnë se sa e errët
është errësira e kësaj bote. Nuk mendojmë për këtë.
Preferojmë të mendojmë se jemi bij të dritës, por
nuk duhet të harrojmë asnjëherë rrezikun që vjen
nga errësira.

Errësira fshihet mbrapa çdo krimi që lexojmë
në lajme. Errësira ka qenë gjithmonë në fuqi për çdo
mëkat të kryer gjatë gjithë kohërave. Errësira
shkatërron martesat, çon në dhënien pas drogës dhe
bën të lindë urrejtja. Errësira formon themelin për
lindjen e lakmisë dhe ushqen abuzimin dhe dhunën.
Errësira nxit smirën, gënjeshtrën, mashtrimin,
korrupsionin në vendin e punës, mosrespektimin e
ligjit të shtetit në të cilin jeton. Errësira ndez
armiqësitë dhe bën që egoizmi të ngrejë krye. Ajo
bën që njerëzit të kryejnë veprime të pamenduara.
Bibla na e bën të qartë këtë:

Sepse, megjithëse e njohën Perëndinë, nuk e
përlëvduan as e falënderuan si Perëndi, përkundrazi
u bënë të pamend në arsyetimet e tyre dhe zemra e
tyre pa gjykim u errësua...

Dhe meqënëse nuk e quajtën me vend të njihnin
Perëndinë, Perëndia i dorëzoi në një mendje të
çoroditur, për të bërë gjëra të pahijshme, duke qenë
të mbushur me çdo padrejtësi, kurvërim, mbrapshtë-
si, lakmi, ligësi; plot smirë, vrasje, grindje, mashtrim,
poshtërsi, mashtrues, shpifës, armiq të Perëndisë,
fyes, krenarë, mburravecë, trillues ligësish, të
pabindur ndaj prindërve, të paarsyeshëm, të pabesë,
pa dashuri të natyrshme, të papajtueshëm, të
pamëshirshëm (Romakëve 1:21, 28–31).

Para Krishtit, ne nuk ishim vetëm në errësirë. Ne
ishim vetë errësira.

ECJA NË DRITË
Megjithëse dikur ishim errësirë, tani ne jemi

dritë në Zotin (5:8). Pali u bëri thirrje kristianëve të
«ecin si bij të dritës». Vini re se çfarë thotë Bibla për
dritën.

1. Drita jep frute të mira. «Sepse fryti i Frymës
konsiston në gjithçka që është mirësi, drejtësi dhe të
vërtetë» (5:9). «Mirësia» ka të bëjë me përsosjen
morale. Pasi njihemi me vullnetin e Perëndisë, nuk
duhet të ndalemi aty, por duhet ta zbatojmë atë
vullnet në jetën tonë. Ne e jetojmë atë. Drita prodhon
fryte. Ajo shprehet në mënyrë të plotë në shërbimin
me dëshirë dhe sakrificë për të mirën e të tjerëve.
«Drejtësi» do të thotë t’u japësh njerëzve dhe
Perëndisë atë që u takon. Do të thotë të sillesh me
njerëzit dhe Perëndinë në mënyrën që duhet të
sillemi kundrejt tyre. «E vërteta» nuk është vetëm
ajo që njohim, por është më shumë ajo që bëjmë.
Drita na bën të fortë në mënyrë që jo vetëm të
njohim të vërtetën, por edhe ta jetojmë atë.

2. Drita zbulon se çfarë e kënaq Perëndinë
(5:10). Fjala e përkthyer «duke provuar» mund të

përkthehet gjithashtu edhe «duke zbuluar». Kjo
fjalë përdorej në tregun e Lindjes së Lashtë. Dyqanet
e vogla në pazaret plot me njerëz rrallë kishin
dritare. Ato ishin të errëta nga brenda dhe malli që
tregtohej mezi dukej. Ishte e pamundur ta shikoje të
gjithë mallin. Para se të merrnin një qyp balte, një
pëlhurë apo diçka tjetër që donin të blinin, njerëzit
dilnin jashtë duke e mbajtur mallin lart në duar në
mënyrë që t’i binte drita. Ata e kontrollonin mallin
për plasaritje apo njolla të cilat nuk mund t’i shikonin
në dyqanin e errët.

Kjo realizohet duke jetuar pranë Jezusit. Drita e
tij na ndihmon që të shohim se si janë në të vërtetë
motivet, veprimet apo fjalët tona. Drita e Tij na
ndihmon të shohim se çfarë është në ne që e kënaq
Jezusin. Ajo na ndihmon, gjithashtu, të shohim se
çfarë mëkatesh ekzistojnë në jetën tonë, mëkate që
duhet t’i largojmë nga jeta jonë.

3. Drita vë në dukje të keqen. «Dhe mos merrni
pjesë në punët e pafrytshme të errësirës, por më
tepër t’i qortoni, sepse ato që bëjnë ata në fshehtësi
është turp edhe të thuhen. Kurse të gjitha gjërat, kur
dalin në dritë, bëhen të dukshme, sepse çdo gjë që
shfaqet është dritë» (5:11–13). Mënyra për të vënë
në dukje të keqen është të hedhësh dritën e së
vërtetës mbi të.

Një herë, gjatë pushimeve të verës, shkova me
familjen time në Teksas, për të vizituar një vend ku
kishte shpella. Ndërsa ishim brenda në shpellë,
shoqëruesi ynë fiku dritat duke na dhënë kështu
mundësinë të provonim errësirën e plotë. Errësira
na pllakosi gjithandej. Nuk mund të shikoja fare në
atë errësirë. Kur shoqëruesi ngriti çelësin e dritave,
errësira iku përnjëherë. Drita e mposhti errësirën.
Kjo ishte e vërtetë në një shpellë në Teksas dhe
është e vërtetë edhe në jetën tonë shpirtërore. Drita
e Jezusit e mposht errësirën.

Çdo njeri që i përket Krishtit dhe është fëmijë i
Perëndisë, nëpërmjet ungjillit të Jezu Krishtit, është
një dëshmi e gjallë se drita e mposht errësirën.
Dikur ne ishim errsirë, por tani jemi dritë në Zotin.
Jezusi kujdeset që ne të rrezatojmë dritën e Tij në
jetën tonë, e cila depërton në errësirë dhe dhe na
sjell në dritë.

KONKLUZION
Le të jetojmë si fëmijë të dritës. Kur të shkoni në

shkollë nesër, mbani mend se jeni dritë atje. Kur të
shkoni në punë nesër, mbani mend se jeni dritë për

ata që punojnë me ju. Jini dritë për njerëzit e shtë-
pisë suaj. Le të shikojnë Jezusin kur shikojnë ju.

Në qoftë se nuk jeni kristianë, drejtohuni te

Krishti, duke u penduar për jetën që keni jetuar në
errësirë. Pagëzohuni për faljen e mëkateve tuaja.
Kaloni nga errësira në dritë.

